
Nuuk, 10. januar 2014 

 
Inatsisartut Suleriaasianni § 37 naapertorlugu Naalakkersuisunut imaattunik apeqquteqar-
punga. 
(Inatsisartuni ilaasortaq Sara Olsvig, Inuit Ataqatigiit) 
 
Apeqqutit: 
 

1. Nunatta nunat allamiut isertortumik paasiniaasartuinit alapernaarsugaan-
nginnginneranik danskit illersornissamut ministeriata qularnaallisillugu up-
pernarsaasinnaannginneraanera Naalakkersuisut qanoq isumaqarfigivaat?  

2. Naalagaaffeqatigiit Issittumi suliniutaasa danskit naalakkersuisuisa isumaat 
malillugu isertortumik paasiniaasartunit alapernaarsorneqarnerannut atatil-
lugu kalaallit soqutigisaannik illersuiniarlutik Naalakkersuisut qanoq iliuu-
seqarniarpat?  

3. Nunatsinni pisortat ingerlatsiviini qarasaasiaqarnerup isumannaatsumik 
qulakkiivigineqarnissaa anguniarlugu Naalakkersuisut qanoq iliuuseqar-
niarpat?   

 
Tunngavilersuut: 
Amerikarmiut isertortumik paasiniaasarfiata NSA-p soqutigisallilluunniit allat kalaallit politi-
keriinik atorfilittaannillu isertortumik paasiniaasannginnerat danskit naalakkersuisuisa up-
pernarsarsinnaanerat Folketingi aqqutigalugu apeqquteqaatiga illersornissamut ministerip 
akissuteqarfigivaa. Illersornissamut ministeri erseqqarluttumik akissuteqarpoq, taamaattorli 
isertortumik paasiniaasoqartartoq, aamma Danmarkip Issittumi suliniutaanut atuuttumik, 
qularutissaanngitsoq akissuteqaammini paatsuugassaanngitsumik erseqqissarpaa. Tamanna 
imatut paasivara Nunatsinni pissutsit nunat allamiut isertortumik paasiniaasartuinit soquti-
gisarineqartut.  
    
Akissummini illersornissamut ministeri allappoq Illersornissamut oqartussat isertortumik 
paasiniaasartuisa saqqummersitaannit “Efterretningsmæssig Risikovurdering 2013” ilaatigut 
ersersinneqartoq “klimap allanngorneratigut Issittoq annertuumik soqutigineqaleriartortoq”, 
kiisalu “tamarmik immikkut anguniakkatik naapertorlugit nunat allamiut isertortumik paa-
siniaasartui, inuit ataasiakkaat soqutigisaqaqatigiiffiillu naalagaaffinnit ikiorserneqartut aam-
malu pinerlunniaqatigiit danskit suliffiinik oqartussaasuinillu isertortumik paasiniaasartut. 
Suliffinnut oqartussaasunullu tamakkununnga ilaapput danskit illersornissamut oqartus-
saasui, ilagalugu sakkutooqatigiit Illersornissamut oqartussat aallartitaat aammalu 
Illersornissamut oqartussat pisiortorfigisaat. Danmarkip Issittumut politikkianut, ilagalugu 
Illersornissamut oqartussat Issittumi ingerlataannut, atuuttumik isertortumik aamma 
paasiniaasoqartarpoq.” 
 
Tassunga atatillugu isumaqarpunga kalaallit ingerlatsisut ilanngullugit taamatut isertortumik 
paasiniaasoqartarnera periarfissatut mattunneqarsinnaanngitsoq. Taamaammat pingaarute-
qarpoq paasissallugu kalaallit soqutigisaat illersorumallugit Naalakkersuisut arlaatigut sulis-
suteqarniarnersut. 
 
Akissummini illersornissamut ministerip aamma oqaatigaa qarasaasiaqarnikkut aarlerinar-
torsiortitsineq aarleqqutinut ilungersunarnerpaasunut ilaasoq tamannalu Issittumi danskit 
politikkiannut aamma atuuttoq. Taamaammat taamatut isertortumik paasiniaasartoqar-
nikkut qarasaasiaqarnikkullu nunatta ingerlatsineranut aarlerinartorsiortitsineq sianigilluin-
naqqissaartariaqarparput.   
Ullut suliffiusut qulit qaangiutsinnagit apeqqutit akeqquneqarput. 

Illersornissamut ministerip akissuteqaataa tamakkiisoq uani atuarneqarsinnaavoq: 
http://www.ft.dk/samling/20131/spoergsmaal/s725/svar/1102491/1320529.pdf 
 
 
 
 
 
 
 


